
GEN Z TERUJA, AKUAPONIK PINTAR STML UUM JADI TARIKAN DI NICE 2026
 

UUM ONLINE: Kuala Lumpur, 28 Ogos 2026 – Siapa sangka teknologi akuaponik mampu mencuri perhatian Generasi Z? Itulah antara
fenomena menarik yang dapat dilihat sepanjang penyertaan dalam Innovation and Commercialisation Expo (NICE) 2026, apabila golongan
remaja dan belia tidak putus-putus mengunjungi reruai yang mengetengahkan sistem akuaponik pintar.

Berlangsung dari 26 hingga 28 Ogos 2026 di Pusat Konvensyen Kuala Lumpur (KLCC), NICE 2026 menjadi platform untuk
memperkenalkan inovasi tempatan kepada masyarakat, termasuk teknologi akuaponik yang menggabungkan elemen Internet of Things
(IoT) dalam usaha mendepani cabaran perubahan iklim dan keselamatan makanan.
 
Sepanjang tiga hari pameran, sistem akuaponik berkenaan menerima kunjungan menggalakkan daripada golongan muda. Menariknya,
sebahagian besar pengunjung mengakui bahawa mereka merupakan antara yang pertama kali melihat sendiri sistem akuaponik secara
dekat dan nyata teruja apabila mengetahui teknologi tersebut boleh diaplikasikan di rumah.
 

Ketua Penyelidik, Prof. Madya Dr. Mohammad Farizal bin Rajemi, berkata minat yang ditunjukkan golongan muda membuktikan bahawa
teknologi pertanian pintar mempunyai potensi besar untuk diterima oleh generasi baharu.
 
Menurut beliau, walaupun konsep akuaponik telah diperkenalkan dalam silibus sekolah menengah, pengalaman melihat sendiri sistem
tersebut, khususnya yang dilengkapi teknologi IoT, memberikan kefahaman yang lebih jelas kepada pelajar tentang aplikasi sebenar
teknologi berkenaan.
 
“Walaupun sistem akuaponik telah diperkenalkan dalam silibus sekolah menengah, pelajar tidak semestinya berpeluang melihat
bagaimana sistem ini, ditambah dengan teknologi IoT, dapat membantu kita mendepani isu perubahan iklim dan keselamatan makanan
pada masa akan datang,” katanya.
 
Beliau turut yakin kecenderungan Gen Z terhadap teknologi pintar dan IoT dapat menjadi pemangkin kepada penerimaan teknologi
akuaponik pada masa hadapan.
 
“Apabila golongan remaja dan belia sudah mempunyai minat terhadap IoT, ia akan memudahkan penerimaan sistem akuaponik pintar ini.
Kita bukan sahaja memperkenalkan teknologi, tetapi turut membina kesedaran generasi muda terhadap kepentingan kelestarian dan
keselamatan makanan,” jelasnya.
 
NICE 2026 turut menghimpunkan penyertaan pelbagai agensi kerajaan dan bukan kerajaan, universiti awam dan swasta serta syarikat dari
dalam dan luar negara.
 
Seramai 180 pempamer mengambil bahagian dalam pameran tersebut yang berjaya menarik kira-kira 8,000 pengunjung sepanjang tiga
hari penganjuran.
 



Sambutan menggalakkan itu bukan sahaja memberi peluang kepada para pempamer memperkenalkan produk dan inovasi masing-
masing, malah membuka ruang kepada pereka dan inovator tempatan untuk meneroka peluang kolaborasi serta menjalinkan hubungan
dengan pelabur yang hadir.
 
Penyertaan dalam NICE 2026 sekali gus memperlihatkan bahawa akuaponik bukan lagi sekadar teknologi pertanian, tetapi berpotensi
menjadi sebahagian daripada gaya hidup pintar generasi masa hadapan.
 
Minat yang ditunjukkan Gen Z terhadap akuaponik pintar juga memberi isyarat positif bahawa gabungan teknologi, inovasi dan kelestarian
mampu menjadi pendekatan baharu dalam membentuk generasi yang lebih bersedia menghadapi cabaran keselamatan makanan pada
masa hadapan.

